
Jong Amerikaner begin 
fietsveldtog vir Namibiërs

DIE lot van Namibiese skoolkinders wat dikwels ver afstande te voet moet aflê om by skole te kom, het die hart van ’n elfjarige seuntjie in Arlington in die Amerikaanse staat, Virginia, aangegryp.

Jong Winston Duncan was in Augustus vanjaar saam met sy ouers op besoek aan Namibië toe hy dit opgemerk het.

Die vernuftige Winston het met sy tuiskoms in Amerika begin met ’n veldtog om fietse bymekaar te maak vir behoeftige kinders in Namibië. Sy aanvanklike doelwit was om 75 fietse bymekaar te maak, maar sy oorredingsvermoë en die manier waarop hy sy saak gestel het, het daartoe gelei dat hy reeds 160 fietse gekry het met beloftes van nog heelwat meer.

Winston het in ’n onderhoud aan die Washington Post gesê: “Die mense loop so baie. Dit was swaar om dit te sien en ek kon dit nie hanteer nie.”

Winston het die projek op ’n webtuiste op die internet bekend gestel en ook die hulp van media ingeroep om publisiteit daaraan te verleen. 

Hierbenewens het hy biljette by winkels uitgedeel en selfs die hulp van die Namibiese ambassade in Washington ingeroep. 

Een van die personeellede van die ambassade het Winston vergesel toe hy ’n vergadering by die Nottingham Primêre Skool toegespreek het en aan leerlinge die lot van kinders in Namibië beskryf het.

Met die welslae wat hy met sy fietsprojek behaal het, is Winston nou van voorneme om sy werk voort te sit en ’n nog groter fietsinsamelingsdag te hou.

Tweedehandse fietse van alle groottes en kleure is onder die eerste 160 fietse wat hy gekry het. 

Winston het ook ’n organisasie sonder winsbejag, Wheels to Africa, op die been gebring en in verbinding getree met die organisasie Bikes for the World, wat fietse vir ontwikkelende lande insamel en versprei. Ten einde te help met vervoerkoste van die fietse na Namibië, het Winston boonop US$10 van elke fietsskenker ingesamel. 

